
dikit poen tida soedi menaloek dibawah Hoaij-wan poenja nasehat. Dalem hati ia berkata:

„Hm ! kaloe kaga ada goea berdoewa, masa loe bisa djadi seperti sekarang ? Soeda begitoe sekarang maoe banjak tingka lagi !“

Hoaij-wan poenja mata jang tadjem poen lantas dapet njataken, jang ia poenja perseroh ada merasa koerang senang. Oleh kerna itoe sigra ia poeter haloeannja omong dan bitjaraken laen-laen perkara oeroesan dagang.

Lontjeng mengoetaraken poekoel sabelas, dan sasoeda lama lagi berselang, baroe kaliatan Kek-soen dateng dengen amat lesoe, tapi Hoaij-wan dan Kek-hoaij sama sekali tida ambil perdoeli padanja.

Sembari mengoewap soeaminja Soan-nio itoe ambil tempat di satoe krosi, dan tinggal bertjokol dengen tida tjampoer moeloet sampe sakean lama. Kamoedian dengen koenjoeng-koenjoeng ia menanja:

„Habis bagimana kasoedahannja itoe maen, Hoaij?“

„Orang kata goea djadi kalah tjap-goa-tjing.“

„Ei, sampe begitoe banjak ?

Kek-hoaij tinggal tida menjaoet, tapi Hoaij-wan lantas berkata:

„Kanapa sampe begini hari roepanja masi lesoe amat, Kek-soen?“

„Orang goea engga dapet tidoer sampe pagi.“

„Kanapa?" tanja Kek-hoaij dan Hoaij-wan dengen berbareng.

